




Y Dŵr Bywiol
Darllen: Jeremeia 17: 7 – 8

Ond mae yna fendith fawr i'r rhai sy'n trystio'r Arglwydd ac yn rhoi eu hyder ynddo fe. Byddan nhw'n gryf, fel coeden wedi ei phlannu ar lan afon, a'i gwreiddiau'n ymwthio i'r dwr. Dydy'r gwres crasboeth yn poeni dim arni hi; mae ei dail yn aros yn wyrdd. A does dim i boeni amdano pan ddaw blwyddyn o sychder; bydd ei ffrwyth yn dal i dyfu arni.

Mae Cymru wedi ei bendithio a digonedd o ddŵr –gormod ar brydiau, ac felly dyn ni ddim yn gweld ei werth. Ond dramor mae pobl yn ddiolchgar am law, a phan fetha’r glaw yna fe fydd y cnydau’n brin ac efallai y bydd newyn.
Roedd yr Israeliaid yn ddibynnol  am law ar gyfer eu cnydau ac roedd Duw’n defnyddio sychdwr fel barn yn erbyn ei bobl am bechu. Ond rhoddwyd hefyd ddŵr o’r graig dan law Moses i ddangos gofal Duw dros ei bobl yn y diffeithwch. 
Does ryfedd felly fod dŵr, ffynhonnau ac afonydd yn ddarluniau mor gryf yn yr Ysgrythur. Mae pobl sy’n credu yn Nuw a Iesu yn cael eu disgrifio fel coed wedi eu plannu ar lan afon, ac sy’n ffrwythlon:

Salm 1:3 
Bydd fel coeden wedi ei phlannu wrth ymyl ffrydiau o ddŵr,

yn dwyn ffrwyth yn ei thymor, a'i dail byth yn gwywo.

Beth bynnag mae'n ei wneud, bydd yn llwyddo.

Mae’n nhw’n cael eu dyfrhau gan Dduw beth bynnag arall sydd yn digwydd o’u gwmpas. 
Disgrifiodd Iesu Grist ei hun fel yr ateb i syched dynol-ryw - y syched am faddeuant a chyfiawnder, ac na fyddai’r dŵr a roddai ef yn peidio ond yn byddai’n arwain i fywyd tragwyddol. 
Ioan 4: 13-14

"Bydd syched eto ar bawb sy'n yfed y dŵr yma, ond fydd dim syched byth ar y rhai sy'n yfed y dŵr dw i’n ei roi. Yn wir, bydd y dŵr dw i’n ei roi yn troi'n ffynnon o ddŵr y tu mewn iddyn nhw, fel ffrwd yn llifo i fywyd tragwyddol."
Soniodd Eseciel  am yr afon yn codi o’r Deml yn Jerusalem (Esec. 47) fel proffwydoliaeth am y trugaredd a ddaw i’r holl fyd o Jerusalem – sef drwy Iesu Grist. Mae’n dweud i’r afon yma gychwyn yn weddol fas ac yna iddi ddyfnhau i ddangos yr eglwys yn dechrau’n fychan ond yn parhau i dyfu hyd y diwedd. 
Yn llyfr Datguddiad (Dat. 22:1-2) mae sôn am afon bur o ddŵr y bywyd yn dod allan oddi wrth Dduw a’r Oen, sef Crist.

Wedyn dangosodd yr angel afon dŵr y bywyd i mi. Roedd y dŵr yn lân fel grisial ac yn llifo o orsedd Duw a'r Oen i lawr heol fawr y ddinas, 
O farw Crist ar y Groes, “.. dyma un o'r milwyr yn trywanu Iesu yn ei ochr gyda gwaywffon, a dyma ddŵr a gwaed yn llifo allan.” ( Ioan 19:34). Mae hyn yn cyfleu mai Ef fu farw i’n prynu a’i waed ac i’n golchi a’n cyfiawnhau gerbron Duw. Iesu yw’r Dŵr Bywiol yn y bywyd Cristnogol. 
Cofiwch wahoddiad Iesu, "Os oes syched ar rywun, dylai ddod ata i i yfed.  Mae'r ysgrifau sanctaidd yn dweud: ‘Bydd ffrydiau o ddŵr sy’n rhoi bywyd yn llifo o’r rhai hynny!’” (Ioan 7:37).

